
Vendim i Këshillit të Mediave të Shkruara të Kosovës ndaj 

ankesës së Dokufest të përfaqësuar nga Av.Valdita Shukriu 

kundër RTV Besa (Platforma Online)  

 

 

 

Këshilli i Mediave të Shkruara të Kosovës në mbledhjen e tij 

të mbajtur më 28 shtator 2023, shqyrtoi ankesën e dërguar nga   

Dokufest të përfaqësuar nga Av.Valdita Shukriu kundër RTV 

Besa (Platforma Online) lidhur me publikimin e disa shkrimeve  

me tituj të ndryshëm, në data dhe orë të ndryshme, nga 5 

gushti deri më 16 gusht 2023 në web faqe, si dhe në kanalet 

e saj zyrtare në rrjetet sociale, dhe mori këtë 

- Ankesa miratohet. 

 

 

 

 



 

 

 

 

                      

                      A R S Y E T I M 

 

 
 

Media ka publikuar disa shkrime me tituj të ndryshëm, në data 

dhe orë të ndryshme, nga 5 gushti deri më 16 gusht 2023 në 

web faqe, si dhe në kanalet e saj zyrtare në rrjetet sociale. 

Ankuesi pretendon se shkrimet dhe artikujt kanë shkelur tre 

kapituj të Kodit të Mediave të Shkruara, përkatësisht 

kapitujt II (raportimi i së vërtetës), III (nxitja dhe gjuha 

e urrejtjes) dhe IV (e drejta për t’u përgjigjur). 

 

Lajmet janë të shkruara në portal dhe objekt i kësaj ankese 

janë tekstet e shkruara, e që rrjedhimisht ankesa është e 

lejueshme për trajtim dhe e afatshme.  

 

Pas leximit të ankesës, KMShK gjen se ankesa është e bazuar. 

Pra, miratohet. 

 

Media ka raportuar në lidhje me festivalin e filmit Dokufest 

në vazhdimësi, duke përdorur gjuhen e urrejtjes dhe 

mosdurimit. Media nuk ka respektuar Kodin e Mediave dhe etikën 

pasi që nëpërmjet shkrimeve ka nxitur urrejtje dhe mosdurim, 

përkatësisht ka shkelur kapitullin III të Kodit të Mediave. 

Media në secilin shkrim duhet të kujdeset që të mos nxisë 

dhunë mbi çfarëdo baze. Është obligim i mediave që të kujdesen 

vazhdimisht që shkrimet e tyre, ashtu si dhe komentet mbi 

shkrimet të mos e përçojnë mesazhin e nxitjes së urrejtjes. 

Vendosja e titujve dhe përmbajtjes së shkrimeve të tilla në 

rrjete sociale ka shkaktuar frustrim dhe nxitje të urrejtjes, 

po ashtu.   

 

Në lidhje me mosdhënien e mundësisë ankuesit për të paraqitur 

opinionin e vet mbi raportimet, KMShK gjen se media ka 

dështuar në përmbushjen e obligimeve që ka karshi palës 

tjetër, përkatësisht që në rastet kur trajtohen tema 

kundërthënëse të merret mendimi i palës tjetër. Media e ka 

obligim që të marrë prononcimin dhe në rastet kur pala tjetër 

refuzon apo nuk është i qasshëm. Në këto raste media duhet ta 

përfshijë refuzimin e palës tjetër në shkrim apo të njoftojë 



publikun për përpjekjen që ka bërë për të siguruar mendimin 

ose opinionin e palës tjetër. 

 

Në lidhje me raportimin e së vërtetës, nga shkrimet 

konstatohet se media ka ngritur pretendime të cilat nuk i ka 

bazuar në asnjë dokument apo provë materiale. Sipas Kodit të 

Mediave është thelbësore që media gjatë raportimit të 

paraqesë prova dhe shkrimin ta bazojë në burime të 

identifikueshme.  

 

Në lidhje me shkrimet apo postimet në Facebook ose Instagram, 

KMShK nuk ka kompetencë në kontrollin e këtyre rrjeteve 

sociale, andaj edhe në këtë pikë shpallet jokompetente.   

 

 

Andaj, KMShK vendos që ankesa të miratohet. 

 

 

 

 

 

Këshilli i Mediave të Shkruara të Kosovës 


